                        UČENIČKO ČITANJE
                                                                                       Amina Delić – Zimić

                                                                        Osnovna škola: „Aleksa Šantić“

Kako možemo podstaći dijete da se zainteresira za čitanje i kako mu dati priliku da postane zaljubljenik u knjige cijelog života?
Osnovni motiv u motiviranju djece na čitanje jeste „stvoriti im priliku da naiđu na fascinantne knjige, članke, zanimljivosti preko interneta i druge forme pisane riječi koje u njihovim životima imaju značenje. Čitanje treba biti zabavno!“ (Miller, 2001).
Vaspitači, učitelji i nastavnici mogu ohrabriti roditelje da kod kuće čitaju svojoj djeci, još dok su sasvim mali. Slikovnice i priče ispričane u dramskom maniru nose poruku djeci da knjige mogu značiti zabavu. Roditelji mogu biti uzor za čitanje.

Nastavnici mlađim učenicima čitaju na nastavi. Kroz čitanje i identifikaciju s likovima u priči, djeca jačaju sopstvenu misao i maštu. U starijim razredima, djeca uče da postoji veliki broj izvora informacija u cilju sticanja znanja. Nakon svakog završenog poglavlja razgovara se o književnom stilu i strukturi, kao i o novim riječima.

„Oživite priču! Čitajte sa emocijama, različitim likovima dajte različit glas. Kada započnete razgovor  o priči, stimulirajte i prihvatite osjećaje učenika, njihove stavove i reakcije. Postavite pitanja koja podstiču znatiželju i kritičko razmišljanje, npr. „Na koji bi način ova priča bila drugačija da se događa sada umjesto prije 100 godina? Kakav je imao izbor? Kao bi ti postupio /la? Zašto? Da si morao /la napraviti sličan izbor, šta bi učinio?“ (Miller, 2001).
Djeci bi trebalo ponuditi izbor u selekciji štiva za lektiru prema njihovom interesu i čitalačkom nivou. Učenici bi trebali voditi dnevnik o svojim ličnim reakcijama na pojedine romane koje čitaju. Zadaci koji se rade u malim grupama omogućavaju djeci da razgovaraju o knjigama.

Pismeni zadaci mogu se uvezati u lektiru koristeći se sličnim pismenim formatom. Na primjer, djeca bi mogla napisati stranicu u dnevniku slijedeći stavove nekog od likova iz knjige ili izabrati lik iz knjige koji će napisati pismo drugom liku iz knjige.

Zatim, djeca mogu sama pisati knjige o vlastitom iskustvu ili zamišljenim događajima.

Ilustriranje teksta ili dijela teksta na likovni način predstaviti određenu scenu. Prikazati knjigu koju su pročitali u formi stripa, postera ili prezentacije je još jedan od načina na koji se podstiče interes za štivo.

U centrima za čitanje i slušanje treba da se nalaze audiokasete koje mlađi učenici koriste da bi lakše pratili svoje najdraže slikovnice. Ako škola nema takve kasete, stariji učenici mogu se dobrovoljno javiti da čitaju knjige i da snime kasete za mlađu djecu.

Koristite čitanje da motivirate djecu da istraže svoj svijet i nauče nove koncepte. Ako je ovo nastojanje doživljeno kao ugodna aktivnost a ne zamoran zadatak, djeca će cijeli život uživati u čitanju.

                                              KNJIŽEVNOST ZA DJECU

 
„Da li je književnost za djecu umjetnost ili nije? Neosporno je da je njeno postojanje estetska činjenica“ (Idrizović, 1996).
 Ako književno djelo izražava dječiji svijet, ako to čini jezikom i stilom njemu prihvatljivim, ako su djeca subjekti, ako se bavi cjelinom njihovog postojanja, biće prihvaćeno. 

Bitno je da je umjetnost, da je stvorena maštom koja je poziv na iskustvo, poziv u stvarnost, mada može biti i bijeg od stvarnosti kad malom čitaocu pruži iluziju oslobađanja iz njegovih granica poimanja i iskustva. Sve to ne treba shvatiti da se „knjiga za djecu kloni vaspitanja, samo se to mora činiti umjetničkim postupkom jer nema djela izvan pouke ako govori o istini i sažima svekoliko iskustvo i ljudska saznanja“ (Idrizović, 1996).
U raskošni svijet književnosti djeca ulaze čitajući bajku, koja je najrasprostranjeniji književni žanr. Ona prepliće stvarno u nestvarno. Dok je bajka težila svojoj viziji, pripovijetka je njegovala priče o junacima i njihovim iskušenjima, o borbi dobra i zla. 

U raskošni svijet djeca su ulazila u pričama o životinjama, basnama i brzalicama, redalicama i razbrajalicama.

Mnogi bajkama označavaju cijelo narodno prozno stvaralaštvo, a neki i sva umjetnička djela u kojima je elemenat čudesnog dominantan: bajke o životinjama, čudesne bajke, basne i šaljive pripovijetke.

Umjetnička dječija priča je imala svoj razvojni put, "izrasla je iz narodne bajke i u početku se od nje malo razlikuje" (Idrizović, 1996).

Kasnije se sve više udaljavala od nje i na kraju prekinula svaku vezu s njom.  

O povezanosti narodne i umjetničke priče svjedoče pisci što su se njome nadahnjivali. 

                                              STVARALAŠTVO NASTAVNIKA

„Najproduktivniji nastavnikov rad je stvaralaštvo. Nastavnik je nosilac stvaralčkog u učeniku“ (Stevanović, 2004).
Npr. priču „Lisica i roda“ možemo početi: U jednoj šumi, baš u onoj u kojoj je živio naš  Ježurka Ježić, jednoj liji je bilo dosadno. Odlučila je protegnuti noge, i gle nakon nekoliko časaka svoga brzog hoda, nađe se na ivici šume. Ugleda rodu i brzo odluči: "Zašto je ne pozovem na ručak, baš sam neka! Dosta je bilo mog neprijateljstva. Ma, da je pozovem, a i da se malo zabavim..."
Nastavnik kod učenika „izaziva potrebu, budi interes i razvija unutrašnju motivaciju za njegovim dubljim spoznavanjem putem samostalnog i istraživačkog čitanja“ (Stvanović, 2004).

Interesantnim uvodom nastavnik budi želju za čitanjem, usmjerava u kreativne tokove misli svojih učenika.

                                     „Nema tog vjetra koji bi bio naklonjen

                                        onome tko ne zna kamo plovi“
                                                  
(Michael de Montaigne)
                                       INTERPRETACIJA KNJIŽEVNOG TEKSTA

Interpretacija književnog teksta u razrednoj nastavi je složen i veoma važan zadatak. Književno djelo je po svojoj strukturi složeno. Ta njegova složenost i slojevitost pružaju široke mogućnosti tumačenja. „Od učenika ne možemo očekivati složenija suočavanja sa književno-umjetničkim tekstom, niti uočavanje evokacijskih segmenata (posebno u prvom razredu), iako se i na ovom stupnju vještim vođenjem učenici mogu usmjeriti ka indirektnim porukama i na uočavanje značenja i ljepote u elementima koji se tek naslućuju“ (Hubijar, 2000). 

Pažljivo se odabira književno – umjetnički tekst. Izbor zavisi od mnogo činilaca. Tako odabranom književno tekstu izgrađeni su modeli rada na tekstu, određene su metodičke strukture časova, ali ti modeli nikako nisu nepromjenljivi. Oni se mogu prilagođavati prirodi književnog djela. 

Interpretacija nužno mora biti prilagođena karakteru samog teksta, receptivnim mogućnostima učenika, specifičnim obavezama koje proističu iz Nastavnog programa. Te su obaveze ovako određene (1)
:

· razumijevanje sadržaja pročitanog teksta

· uočavanje toka radnje – glavni događaj u tekstu

· uočavanje glavnog lika i njegovih osobina

· zauzimanje stava prema liku na osnovu uočenih osobina i postupaka

· doživljavanje osnovnog raspoloženja u lirskoj pjesmi 

· događaj u dječijem igrokazu: scenski lik, izgled lika.

Na navedenim umjetničkim sadržajima upoznaju se ovi pojmovi:

· pjesma (raspoloženje u pjesmi – vedro, šaljivo, tužno i sl.)

· priča (niz događaja, mjesto i vrijeme radnje, lik i njegove osobine).

Razumijevanje riječi, izraza, sadržaja rečenice, odlomka, naslova, bogaćenje rječnika). 

Za uspješnu metodičku interpretaciju književnog teksta neophodno je dobro poznavati metodiku kao interdisciplinarnu pedagošku disciplinu. Kao i sve druge metodike i metodika rada na tekstu je izgradila određene metode, postupke i modele tumačenja. Stvaralačko – istraživačka metodika pokušava upravo da se oslobodi gotovih modela. Ona nudi slobodu i podstiče kreativnost u nastavi književnosti, ali upravo zato zahtijeva visok stepen teorijske obavještenosti.  

Normativna metodika nudi mlađem uzrastu više sigurnosti, manji je broj pogrešaka pri interpretiranju a time je smanjen i rizik loše interpretacije. Nju je bolje primjenjivati u mlađem uzrastu. Stvaralačko – istraživačka metodika, koja je svakako zahtjevnija, se koristi više onda kada se učenici osposobe za samostalan rad na tekstu. 

                               PRIPREMA ZA DOŽIVLJAJ
Cilj ove faze je da se stvori pogodna atmosfera i raspoloženje za obradu određenog teksta. To znači da učenike treba pripremiti za susret sa novim umjetničkim tekstom, za čitanje, doživljavanje i razumijevanje. Za interpretaciju umjetničkog teksta važni su i emotivni i kognitivni elementi pripreme. Cilj ove faze nije učenje novog, već motivisanje koje usmjerava učenike na predmet obrade. 

Bez shvatanja značenja riječi u tekstu nema razumijevanja teksta u cjelini, a onda nema ni doživljaja. Metodički postupak tumačenja nepoznatih riječi počinje onda kada učenici konstatuju da im je određena riječ nepoznata, ali i onda kada nastavnik osjeti da je učenicima značenje te riječi ili izraza nejasno. Tada usmjeravamo učenike na datu rečenicu u kojoj se ta riječ nalazi, kako bi iz konteksta saznali njeno značenje. Najprije se pitaju učenici da li neko od njih zna šta znači ta riječ, pa tek onda nastavnik objašnjava.

Pripremu za čitanje i analizu štiva možemo izvesti na više načina. Osnovno je pravilo: ne robovati stereotipima i ne realizovati na identičan način pripremu za interpretaciju različitih tekstova. Najčešće je eksploatisan razgovor kao jedna od mogućnosti pripreme. Potrebno je pripremu prilagoditi karakteru teksta i iznalaziti forme rada koje učenik ne očekuje. 

Priprema, u zavisnosti od komunikacije učenika i nastavnika može biti direktna i indirektna. Direktna je ako je ostvarena komunikacija nastavnik – dijete, a indirektna podsredstvom nastavnih sadržaja. Direktna priprema je uvijek u I i II rauredu, a indirektna u III i IV razredu. Indirektna priprema otklanja nejasnoće (nastavnik pripremi dijelove opisa ili podatke o djelu ili zaduži dijete da pripremi o piscu, o manje poznatim riječima). 

Pripremu za razumijevanje i doživljavanje može obezbjediti:

· Razgovor o predmetima, doživljajima, iskustvima koji je najčešće u upotrebi u nastavnom procesu. Sa učenicima možemo uspješno razgovarati samo o onom što je njima dobro poznato, o čemu posjeduju odgovarajuće znanje i iskustvo, a što je tamatski povezano sa sadržajem teksta.

· Nastavnikovo pripovijedanje može biti zanimljivije od razgovora pod pretpostavkom da nastavnik zna lijepo, živo, emotivno pričati. I to pripovijedanje nagovještava čitanje novog i nepoznatog sadržaja. 

· I učenici mogu pričati o zapažanjima, doživljajima. Nekada su ta iskustva i znanja oslonac u procesu interpretacije.

· Razgovor o likovnom djelu čija je tematika bliska temi književnog teksta. Možemo vezati verbalni iskaz i boju (govorimo rečenicu iz teksta ili stihove, od učenika tražimo da kažu koja boja bi išla uz to; kakvo osjećanje nosi ta osoba u sebi, tražimo da vežu osjećanje i iskaz) 

VERBALNA FORMA
 BOJA  
SLIKA  
DETALJ

· Slušanje muzičke kompozicije, razgovor o utiscima. Ovo je veoma efektna priprema. 

· Postavljanje problemskih pitanja (šta uraditi ako se nađemo u toj situaciji. Sjetite se nekog doživljaja i ispričajte).

· Stvaralački vidovi samostalnog angažovanja učenika (ilustrovanje na zadanu temu, dodavanje riječi zadanoj riječi, dopunjavanje rečenica, predviđanje mogućih reakcija na određeni postupak, rješavanje zagonetki, sastavljanje zagonetki).

· Posmatranje pojava u prirodi (zalazak sunca, pljusak, nabujala rijeka ili potok, uzburkano more, polje pod zrelim klasjem, polje pod otkosima pokošene trave, duga, mjesečina). 

Neposredno posmatranje veoma je efektna priprema: npr. kada trešnja, jabuka obehara, povedimo ih da to vide; neka se pitaju: Kako je ovaj crvene, a ovaj bijele boje? Kako da iz cvijeta dobijemo taj plod?

                                       ČITANJE TEKSTA
Umjetnički tekst čita nastavnik. To prvo čitanje je njegova obaveza u stručnom i metodičkom smislu, posebno kad je riječ o tom vidu komunikacije sa učenicima prvog razreda. Učenici u razrednoj nastavi i inače usvajaju elemente dobrog čitanja, skloni su potpunoj imitaciji, pa će i elemente izražajnog čitanja usvajati više u procesu imitacije, a manje će to biti rezultat saznanja o kvalitetima ove vrste čitanja i njegovim komponentama. Tekst po pravilu nastavnik čita u cjelini, bez obzira na dužinu teksta i da li je riječ o proznom ili poetskom djelu. 

Lijepo čitanje zavisi od nekoliko faktora:

· od pravilne artikulacije glasova,

· da li je savladano tečno čitanje,

· da li je tekst poznat i doživljen,

· da li čitač ima lijep i pun glas,

· od pravilnog disanja pri čitanju,

· od intonacije (jačina, visina, boja glasa, tempo).

Učiteljevo čitanje treba da ponese, da ostavi snažan utisak. "Poznato je da je savršeno pročitani tekst najbolja osnova za njegovo puno razumijevanje, intenzivno doživljavanje i ocjenu, prema tome, i najsigurnija osnova za njegovo analizovanje, odnosno konkretno proučavanje i saznavanje. Ne misli se ovdje na umjetničko čitanje – za nj je potreban i poseban talenat – no na sticanje čitačke sposobnosti, čitačke kulture, koja se može steći vježbanjima, i teorijskom i praktičnom nastavom". (2)

Od bogatstva subjektivnog svijeta zavisit će primanje i doživljavanje teksta. Impresija prerasta u doživljaj samo ako učenik na njemu svojstven način primi informacije u najširem značenju te riječi tako da sve to izaziva adekvatna raspoloženja. 

U prvom razredu potrebno je strpljivo i uporno raditi na bogaćenju rječnika koji će olakšati proces odvajanja od piščevog načina saopštavanja. U svim generalizacijama koje slijede treba izbjegavati nametljivost suhoparnog poučavanja, moraliziranja tipa: „Eto vidite, treba uvijek biti pošten. Ima li među vama onih koji lažu?" (Hubijar, 2000).

Umjesto takvih pitanja treba postavljati pitanja koja će podstaći učenika na aktivan odnos prema liku i prema događaju. Na primjer: Šta mislite o postupku...? Šta bi se desilo da nije postupio...? Zašto? Kakav je čovjek --------? Zašto tako mislite? Šta bi poručio glavnom junaku?

             Učiteljima je osnovni zadatak da čitanjem i interpretacijom teksta dijete uvijek približavamo knjizi, jačamo interes za čitanje, učenjem i saznanjem. 

